
5 април 2008, Плоштад Св. Марко, Загреб, Хрватска 

ПРЕТСЕДАТЕЛОТ БУШ: Dobro Jutro. Г-дине Премиер, Ви благодарам многу. Чест 
ми е што сум овде со лидерите од Албанија, Хрватска и Македонија. Соединетите 
Американски Држави го ценат лидерството што го покажавте за остварување на 
слобода. Среќни сме што Албанија и Хрватска беа поканети за влез во НАТО. Со 
нетрпение очекуваме и Македонија наскоро да си го заземе своето место во 
големата алијанса на слободата. 

Лаура, која е денес со мене, и јас сме горди што се наоѓаме во независна Хрватска. 
Нашите земји се илјадници милји оддалечени една од друга, но сме поврзани со 
длабока верба во Господ и со благодетите на слободата кои Тој ни ги подари. 
Денес, стоиме заедно на Адриатикот како еден слободен народ.  

Хрватска е многу поинаква од пред една деценија. Хрватскиот народ ја надмина 
војната и потешкотиите за да изгради мирољубиви односи со соседите, како и зрела 
демократија во една од најубавите земји на Земјата. Американците се висхитуваат 
на вашата храброст и на упорноста. Среѓни сме што ќе ви посакаме добредојде во 
НАТО. 

Поканите за влез во НАТО што Хрватска и Албанија ги добија неделава е глас на 
доверба дека ќе продолжите со потребните реформи и ќе станете силни 
придонесувачи на нашата голема Алијанса. Доколку отсега вашиот народ добие 
закана, Америка и НАТО алијансата ќе застанат со вас и никој нема да може да ви 
ја одземе слободата. 

Жалам што НАТО на самитот во Букурешт не ја покани Македонија за членство. 
Македонија ги оствари реформите и дава огромни придонеси во станските мисии 
на НАТО. За жал, поканата за Македонија е одложена поради спор со името. Во 
Букурешт, НАТО сојузниците изјавија дека веднаш штом се реши ова прашање, 
Македонија ќе добие покана за влез. Позицијата на Америка е јасна: Македонија 
треба што поскоро да си го заземе местото во НАТО. 

НАТО алијансата е отворена за сите земји во регионот. Ги поздравуваме одлуките 
на Босна и Херцеговина и Црна Гора да го направат следниот чекор за членство – 
интезивен дијалог. Се надеваме дека наскоро слободна и просперитетна Србија ќе 
си го најде правото место во европското семејство и ќе живее во мир со соседите. 

Со промените кои се случуваат во овој регион, Европа се наоѓа на праг на нова и 
надежна историја. Старите и скапи ривалства кои доведоа до две светски војни 
избледеа. Дури и железната завеса се стопи од огнената желба за слобода. Бевме 
сведоци на растот на силни и енергични демократии и слободни и отворени пазари. 



Денес европските народи се поблиску до сонот кој го делат милиони: Европа која е 
целосна, Европа во мир, слободна Европа.  

Народот од овој регион знае што значи подарокот слобода. Вие знаете што е смрт и 
деструкција предизвикана од радикални идеологии. Знаете дека на крајот 
единствен начин да се победи идеологија на омраза е со промовирање на надежна 
алтернатива на човекова слобода. Тоа сега нашите нации го прават на Блискиот 
Исток. Недостатокот на слобода и можности во тој регион  им помогнаа на лагите и 
амбициите на насилните екстремисти. Омразата која почна на улиците на Блискиот 
Исток резултираше во убивање на невини луѓе ширум светот. 

Голема опасност ја замаглува иднината на сите слободни мажи и жени, а таа закана 
е на прагот на Европа. Луѓето од овој регион заедно помагаат во соочувањето со 
оваа опасност. Во овој момент војници од Хрватска, Албанија и Македонија храбро 
служат во Авганистан – му помагаат на авганистанскиот народ да ги победи 
терористите и да ја обезбеди својата иднина и слобода. Сили од Албанија и 
Македонија служат во Ирак, каде на ирачкиот народ му помагаат да изгради 
општество кое отфрла терор и живее во слобода. Прашање на време е кога 
слободата ќе фати корени во овој регион. А, кога тоа ќе се случи, милиони луѓе ќе 
се сеќаваат дека вашата нација беше со нив кога им требаше помош.  

Имате витална улога во овој голем историски момент. Многу луѓе не разбираат 
зошто е потребно толку време да се изгради демократија. Можете да им кажете 
колку е тешко за прв пат да се создаде нов и комплексен систем на Влада. Има и 
такви кои се прашуваат дали на луѓето им било подобро во старата тиранија. 
Можете да им кажете дека слободата е единствениот вистински пат до 
просперитет, безбедност и мир. Некои ќе прашаат дали болката и жртвите за 
слобода вредат да се направат. Тие треба да дојдат во Хрватска. А, вие можете да 
им покажете дека вреди да се бори за слобода. 

Оваа голема црква на плоштадов е тука од средниот век. Низ вековите има видено 
долги мрачни зими на окупација, тиранија и војни. Но, пролетта конечно 
пристигна. Ова е ера од историјата за која генерации Хрвати се молеле. Ова е ера 
која папата Јован Павле Втори ја замисли кога дојде во оваа земја и се молеше со 
Хрватите за "култура на мир." Денес, на овој плоштад, пред оваа голема црква, 
можеме гордо да кажеме: Овие молитви се остварија.  

Ви посакувам секогаш да се сеќавате на радоста на овој историски момент.  Се 
надевам дека надежната приказна за Хрватска во мир ќе ја чујат оние луѓе ширум 
светот кои живеат како робови и се уште ја чекаат пролетта за уживање. 

Господ да ја благослови Хрватска. Ви благодарам што дојдовте.  

 

 


